
রাশিয়ান জ্বালানি আমদানির ক্ষেত্রে যুক্তরাষ্ট্রের কথিত ছাড় সংক্রান্ত সংবাদ বিষয়ে ব্যাখ্যা

ঢাকা, ৪ বৈশাখ (১৭ এপ্রিল):

জ্বালানি ও খনিজ সম্পদ বিভাগের ১৭ এপ্রিল ২০২৬ তারিখে বিভিন্ন দৈনিক পত্রিকায় প্রকাশিত বাংলাদেশের জন্য রাশিয়ান জ্বালানি আমদানির ক্ষেত্রে যুক্তরাষ্ট্র কর্তৃক নতুন ৬০ দিনের ছাড় প্রদানের বিষয়ে প্রকাশিত কিছু সংবাদ দৃষ্টিগোচর হয়েছে।

এ মর্মে স্পষ্ট করা যাচ্ছে যে, এ বিষয়ে জ্বালানি ও খনিজ সম্পদ বিভাগের কোনো অনুমোদিত কর্মকর্তা কোনো গণমাধ্যমকে কোনো তথ্য, নিশ্চিতকরণ বা মন্তব্য প্রদান করেননি। 

আরো উল্লেখ্য যে, ১১ এপ্রিল ২০২৬ হতে ৯ জুন ২০২৬ পর্যন্ত কথিত ৬০ দিনের ছাড় অথবা রাশিয়া থেকে ১০ লাখ টন ডিজেল আমদানির কোনো পরিকল্পনা সম্পর্কে এ বিভাগ কোনো সংবাদমাধ্যম বা সাংবাদিককে কোনো তথ্য প্রদান করেনি।

জ্বালানি ও খনিজ সম্পদ বিভাগ আরো স্পষ্ট করতে চায় যে, রাশিয়ান জ্বালানি আমদানির ক্ষেত্রে যুক্তরাষ্ট্রের কোনো ছাড় সংক্রান্ত বিষয় কিংবা বাংলাদেশ কর্তৃক রাশিয়া থেকে ১০ লাখ টন ডিজেল ক্রয়ের কোনো প্রস্তাব, সিদ্ধান্ত বা ব্যবস্থা সম্পর্কে বিভাগের কাছে কোনো সরকারি তথ্য, হালনাগাদ তথ্য বা যোগাযোগ নেই।

অতএব, এ বিভাগের কর্মকর্তাদের নামে এ ধরনের সংবাদ জ্বালানি ও খনিজ সম্পদ বিভাগ কর্তৃক প্রদত্ত কোনো অনুমোদিত তথ্যের ভিত্তিতে প্রকাশিত হয়নি। জ্বালানি ও খনিজ সম্পদ বিভাগের নামে অননুমোদিত সংবেদনশীল তথ্য প্রকাশ জাতীয় জ্বালানি নীতি ও আন্তর্জাতিক সম্পৃক্ততার ক্ষেত্রে বিভ্রান্তির সৃষ্টি করতে পারে।

ভিন্নতার মাঝে ঐক্য স্থাপনই আমাদের মূল নীতি, কোনো বৈষম্য থাকবে না
                                                                        -- সংস্কৃতি মন্ত্রী

ঢাকা, ৪ বৈশাখ (১৭ এপ্রিল):

সংস্কৃতি বিষয়ক মন্ত্রী নিতাই রায় চৌধুরী বলেছেন, প্রধানমন্ত্রী তারেক রহমানের নেতৃত্বে সরকার প্রথম দিন থেকেই নির্বাচনি ইশতেহার বাস্তবায়নের কাজ শুরু করেছে। আমাদের সরকার জনগণের সরকার, তাই কে ভোট দিয়েছে আর কে দেয়নি সেটি বিবেচনা না করে আমরা সবার জন্যই কাজ করব। তিনি বলেন, গণতান্ত্রিক সমাজে বিভিন্ন মত ও আদর্শ থাকবেই, আর এই বৈচিত্র্যের মাঝে ঐক্য আনয়নই আমাদের নীতি। সংবিধানে স্পষ্ট বলা আছে, আইনের দৃষ্টিতে রাষ্ট্রের সকল নাগরিক সমান। জাতিগতভাবে আমরা বাঙালি হলেও ভৌগোলিক সীমারেখায় আমরা সবাই বাংলাদেশি। আমাদের লক্ষ্য বিভাজন বা সংঘাত নয়, বরং শান্তি ও সৌহার্দ্য প্রতিষ্ঠা করা।
আজ রাজধানীর ঢাকেশ্বরী জাতীয় মন্দির প্রাঙ্গণে মহানগর সার্বজনীন পূজা কমিটি আয়োজিত ‘মহানগর পরিবার দিবস উদ্বোধন, গুণীজন সম্মাননা ও কৃতী শিক্ষার্থীদের মেধা বৃত্তি’ প্রদান অনুষ্ঠানে মন্ত্রী এসব কথা বলেন।

 সংখ্যালঘু সম্প্রদায়ের বিভিন্ন সমস্যা ও বৈষম্য প্রসঙ্গে সংস্কৃতি মন্ত্রী আশ্বস্ত করে বলেন, আপনাদের যেখানে ব্যথা, আমারও সেখানেই ব্যথা। এগুলো নিয়ে চিন্তার কারণ নেই, সরকারের ঘোষিত নীতি অনুসারে সব সমস্যা সমাধান করা হবে। গত নির্বাচনে সংখ্যালঘু সম্প্রদায় নীতিগতভাবে ধানের শীষে ভোট দিয়ে যে সমর্থন দেখিয়েছে, তার জন্য আমরা কৃতজ্ঞ।

একইসাথে নিতাই রায় চৌধুরী ঢাকেশ্বরী মন্দিরকে ঐতিহ্যবাহী স্থান হিসেবে সংরক্ষণের ঘোষণা দিয়ে বলেন, সংস্কৃতি মন্ত্রণালয় থেকে এই মন্দিরকে সংরক্ষণ ও উন্নয়নের আওতায় নেওয়া হবে, যাতে এর ঐতিহাসিক মর্যাদা অক্ষুণ্ন থাকে।

মহানগর সার্বজনীন পূজা কমিটির সভাপতি শ্রী জয়ন্ত কুমার দেবের সভাপতিত্বে অনুষ্ঠানে স্বাগত বক্তব্য প্রদান করেন সংগঠনের সাধারণ সম্পাদক ড. তাপস চন্দ্র পাল। অনুষ্ঠানের উদ্বোধন করেন ঢাকা দক্ষিণ সিটি কর্পোরেশনের প্রশাসক, বীর মুক্তিযোদ্ধা মোঃ আব্দুস সালাম। অনুষ্ঠানে বিশেষ অতিথি হিসেবে উপস্থিত ছিলেন ঢাকা-৭ আসনের সংসদ সদস্য মোঃ হামিদুর রহমান, বাংলাদেশ পূজা উদ্‌যাপন পরিষদের সভাপতি বাসুদেব ধর, সাধারণ সম্পাদক সন্তোষ শর্মা এবং ঢাকা বিশ্ববিদ্যালয়ের জগন্নাথ হলের প্রাধ্যক্ষ দেবাশীষ পাল। অনুষ্ঠানে মহানগর সার্বজনীন পূজা কমিটির সদস্য শ্রীমতি মঞ্জু ধর ও বাবুল দাসকে তাদের বিশেষ অবদানের জন্য ‘গুণীজন সম্মাননা’ প্রদান করা হয়। এছাড়া মন্ত্রী বিভিন্ন কলেজ ও বিশ্ববিদ্যালয়ের প্রথম বর্ষে অধ্যয়নরত কৃতী শিক্ষার্থীদের হাতে মেধা বৃত্তির চেক ও সনদ তুলে দেন। বক্তারা পারিবারিক বন্ধন দৃঢ় করার পাশাপাশি একটি বৈষম্যহীন ও সমৃদ্ধ বাংলাদেশ গড়তে নতুন প্রজন্মকে এগিয়ে আসার আহ্বান জানান।

কিরগিজে নিযুক্ত বাংলাদেশের রাষ্ট্রদূতের বিশকেক সফর

তাসখন্দ (উজবেকিস্তান), ১৭ এপ্রিল:

কিরগিজ রিপাবলিকে নিযুক্ত বাংলাদেশের রাষ্ট্রদূত (তাসখন্দ, উজবেকিস্তানে আবাসিক) ড. মোহাম্মদ মনিরুল ইসলাম ১৬-১৭ এপ্রিল কিরগিজস্তানের রাজধানী বিশকেক সফর করেন। সফরকালে তিনি কিরগিজস্তানের  উপপররাষ্ট্রমন্ত্রী কাইরাত তুরসুনকুলভ, উপশিক্ষামন্ত্রী ড. দুরুস কোঝুয়েভসহ পররাষ্ট্র, স্বরাষ্ট্র ও শিক্ষা মন্ত্রণালয়ের ঊর্ধ্বতন কর্মকর্তাবৃন্দের সাথে বৈঠক করেন। এছাড়া রাষ্ট্রদূত সেলিমবেকভ মেডিকেল বিশ্ববিদ্যালয় ও ইন্টারন্যাশনাল ইউরোপিয়ান বিশ্ববিদ্যালয়ের প্রেসিডেন্ট ও রেক্টরবৃন্দের সাথে সাক্ষাৎ করেন। এ বৈঠকগুলোতে দু'দেশের স্বার্থসংশ্লিষ্ট বিষয়ে ফলপ্রসূ আলোচনা হয়। 

দ্বিপাক্ষিক এবং বহুপাক্ষিক অঙ্গনে বাংলাদেশ এবং কিরগিজস্তানের মধ্যকার সম্পর্কের বর্তমান অবস্থা, অগ্রগতি এবং ভবিষ্যৎ কর্মপরিকল্পনার বিষয়ে আলোচনার পাশাপাশি এ বৈঠকগুলোতে রাষ্ট্রদূত কিরগিজস্তানের বিভিন্ন মেডিকেল বিশ্ববিদ্যালয়ে অধ্যয়নরত বাংলাদেশি ছাত্র-ছাত্রীদের ভিসা জটিলতা নিরসনের ওপর গুরুত্ব আরোপ করেন। এ বিষয়ে সংশ্লিষ্ট কর্তৃপক্ষ প্রয়োজনীয় ব্যবস্থা গ্রহণ করবেন মর্মে রাষ্ট্রদূতকে আশ্বস্ত করেন। এছাড়া ড. মনিরুল ইসলাম কিরগিজস্তানের বিভিন্ন শিল্প প্রতিষ্ঠানে কর্মরত বাংলাদেশি নাগরিকদের নিরাপত্তা ও কল্যাণ নিশ্চিত করাসহ বিভিন্ন সু্যোগ-সুবিধা বৃদ্ধি করার আহ্বান জানান। প্রবাসী বাংলাদেশিদের দক্ষতা, যোগ্যতা ও আচার-আচরণের প্রশংসা করে কিরগিজ কর্তৃপক্ষ এসব বিষয়ে যথোপযুক্ত  পদক্ষেপ গ্রহণ করবেন বলে রাষ্ট্রদূতকে জানান।

এ সফরের মধ্য দিয়ে বাংলাদেশ-কিরগিজস্তান সম্পর্কে বিশেষ করে অর্থনীতি, শিক্ষা, সংস্কৃতি এবং দু’দেশের জনগণের পারস্পরিক যোগাযোগের ক্ষেত্রসমূহে নতুন গতি সঞ্চারিত হবে বলে আশা করা যায়।

প্রধানমন্ত্রীর নেতৃত্বে সুষম উন্নয়নে সমতলের সাথে সমভাবে এগোবে পাহাড়
                                                                        - পার্বত্য মন্ত্রী 
রাঙ্গামাটি, ৪ বৈশাখ (১৭ এপ্রিল): 
পার্বত্য চট্টগ্রাম বিষয়ক মন্ত্রী দীপেন দেওয়ান বলেছেন, প্রধানমন্ত্রী তারেক রহমানের নেতৃত্বে পার্বত্য চট্টগ্রামও সুষম উন্নয়নের মাধ্যমে সমতলের সাথে সমভাবে এগিয়ে যাবে। তিনি নিজস্ব শিকড় ও সাংস্কৃতিক পরিচয়কে ধারণ করে ‘সবার আগে বাংলাদেশ’ এ সত্যটিকে মনে প্রাণে লালন করার আহ্বান জানান। 
আজ রাঙ্গামাটি চিং হ্লা মং চৌধুরী মারী স্টেডিয়ামে মারমা সাংস্কৃতিক সংস্থা (মাসস) আয়োজিত জলকেলি উৎসবের উদ্বোধন অনুষ্ঠানে প্রধান অতিথির বক্তব্যে মন্ত্রী এসব কথা বলেন। 
মারমা সম্প্রদায়ের প্রশংসা করে মন্ত্রী বলেন, বর্তমানে অনেক গোষ্ঠী তাদের সাংস্কৃতিক ঐতিহ্য হারাতে বসলেও মারমারা তাদের ঐতিহ্য ঠিকই ধরে রেখেছে। তবে পাহাড়ের অনেক বিলুপ্তপ্রায় সংস্কৃতি রক্ষায় ভবিষ্যৎ প্রজন্মকে এখনই সজাগ থাকতে হবে। তিনি বলেন, পার্বত্য চট্টগ্রামে বসবাসরত বিভিন্ন সম্প্রদায়ের সংস্কৃতি অত্যন্ত সমৃদ্ধ। সাংগ্রাই এখন শুধু মারমা সম্প্রদায়ের উৎসব নয়; এটি পাহাড়ের সকল জাতি-গোষ্ঠীর সম্প্রীতির মিলনমেলায় পরিণত হয়েছে। 
অনুষ্ঠানে গেস্ট অব অনার হিসেবে উপস্থিত ছিলেন ভূমি ও পার্বত্য চট্টগ্রাম বিষয়ক প্রতিমন্ত্রী মীর মোহাম্মদ হেলাল উদ্দীন। প্রতিমন্ত্রী তাঁর বক্তব্যে বলেন, ধর্ম-বর্ণ নির্বিশেষে আমরা সকলেই বাংলাদেশি। তিনি বলেন, শহিদ রাষ্ট্রপতি জিয়াউর রহমান আমাদের ‘বাংলাদেশি’ হিসেবে পরিচয় করিয়ে দিয়ে বৈষম্যের ঊর্ধ্বে এনেছিলেন।
উদ্বোধনের পর ঐতিহ্যবাহী পোশাকে সজ্জিত মারমা তরুণ-তরুণীরা একে অপরের গায়ে পানি বর্ষণের মাধ্যমে উৎসব মেতে ওঠেন। পুরনো বছরের সকল দুঃখ, গ্লানি ও অপশক্তিকে ধুয়ে মুছে দিয়ে নতুন বছরকে স্বাগত জানানোই এই জলকেলি উৎসবের মূল উদ্দেশ্য। 
#
রেজুয়ান/শাহাদাত/পবন/মোশারফ/রফিকুল/কনক/শামীম/২০২৬/১৯২০ ঘণ্টা


তথ্যবিবরণী                                                                                                      নম্বর: ৩৩৮৯
সিলেটে বাসিয়া নদী পুনঃখনন উদ্বোধন করবেন প্রধানমন্ত্রী তারেক রহমান
                                                                   - ‎পানি সম্পদমন্ত্রী 

সিলেট, ৪ বৈশাখ (১৭ এপ্রিল): 
‎	‎পানি সম্পদ মন্ত্রী মোঃ শহীদউদ্দীন চৌধুরী এ্যানি বলেছেন, বাসিয়া নদীটি সুরমা এবং মেঘনা নদীর সংযোগস্থল ছিলো। শহিদ রাষ্ট্রপতি জিয়াউর রহমান তাঁর জীবদ্দশায় এখানে দুবার এসেছিলেন। বাসিয়া নদী খনন তিনি শুরু করেছিলেন। জিয়াউর রহমানের স্মৃতি বিজড়িত এ নদীর পুনঃখনন কার্যক্রম আগামী ২ মে প্রধানমন্ত্রী তারেক রহমান উদ্বোধন করবেন বলে তিনি জানান।
‎
‎	আজ সিলেট সদর উপজেলার মাসুকগঞ্জে বাসিয়া নদী পরিদর্শনকালে এসব কথা বলেন পানি সম্পদ মন্ত্রী।
‎
‎	মন্ত্রী বলেন, বাসিয়া নদীর আশপাশে ৫ হাজার হেক্টর জমি রয়েছে। নদীটি পুনঃখননের মাধ্যমে কৃষি কাজে সেচের ব্যবস্থার পাশাপাশি এখানকার মানুষকে বন্যা এবং জলবদ্ধতার হাত থেকে রক্ষা করা যাবে।
‎
‎	এ্যানি চৌধুরী আরো বলেন, দেশের স্বার্থে, দেশের মানুষের স্বার্থে সরকার নদী, খাল, পুকুর ও জলাধার খনন ও পুনঃখনন কর্মসূচি হাতে নিয়েছে। দুই পদ্ধতিতে নদী, খাল-বিল খনন ও পুনঃখনন করা হবে। এস্কেভেটরের মাধ্যমে ও শ্রমিকের মাধ্যমে। খাল খননকে সফল করতে সর্বস্তরের মানুষকে সহযোগিতার আহ্বান জানান মন্ত্রী।
‎
‎	এসময় পানি উন্নয়ন বোর্ডের মহাপরিচালক মো: এনায়েত উল্লাহ, সিলেটের জেলা প্রশাসক মো: সরওয়ার আলম প্রমুখ উপস্থিত ছিলেন
‎#

‎নাছির/পবন/রফিকুল/কনক/শামীম/২০২৬/১৮৩০ ঘণ্টা


তথ্যবিবরণী                                                                                                        নম্বর: ৩৩৮৮

হাম রোগের সর্বশেষ প্রতিবেদন

ঢাকা, ৪ বৈশাখ (১৭ এপ্রিল): 
স্বাস্থ্য অধিদপ্তরের তথ্যানুযায়ী বৃহস্পতিবার সকাল ৮টা থেকে আজ শুক্রবার সকাল ৮টা পর্যন্ত ২৪ ঘণ্টায় দেশে সন্দেহজনক হাম রোগীর সংখ্যা ১ হাজার  ১১৫। এ সময় ১২৭ জন নিশ্চিত হাম রোগী হাসপাতালে ভর্তি হয়েছেন। এ পর্যন্ত সন্দেহজনক হাম রোগী হাসপাতালে ভর্তির সংখ্যা ১৩ হাজার ৮৯৮। সন্দেহজনক হাম রোগীর মধ্যে এখন পর্যন্ত সুস্থ হয়ে হাসপাতাল ত্যাগ করেছেন ১১ হাজার ২৪৩ জন।          
গত ২৪ ঘণ্টায় নিশ্চিত হাম রোগ এবং সন্দেহজনক হাম রোগে মৃত্যু সংখ্যা ৫। গত ১৫ মার্চ হতে এখন পর্যন্ত ১৭৪ জন সন্দেহজনক হাম রোগী মৃত্যুবরণ করেছেন। 
আজ স্বাস্থ্য অধিদপ্তরের এক সংবাদ বিজ্ঞপ্তির মাধ্যমে এসব তথ্য জানানো হয়।
#
স্বাস্থ্য অধিদপ্তর/পবন/রফিকুল/কনক/শামীম/২০২৬/১৭৩০ ঘণ্টা


তথ্যবিবরণী                                                                                          		     নম্বর: ৩৩৮৭

বাণিজ্য সচিব মাহবুবুর রহমানের জানাজা সম্পন্ন

ঢাকা, ৪ বৈশাখ (১৭ এপ্রিল):

বাণিজ্য সচিব মাহবুবুর রহমানের জানাজা আজ জুমার নামাজের পর ঢাকার ইস্কাটনের সচিব নিবাস প্রাঙ্গণে অনুষ্ঠিত হয়েছে।

জানাজায় বাণিজ্যমন্ত্রী খন্দকার আব্দুল মুক্তাদির, জনপ্রশাসন প্রতিমন্ত্রী মোঃ আব্দুল বারী, মন্ত্রিপরিষদ সচিব নাসিমুল গনি এবং ভূমি মন্ত্রণালয়ের সিনিয়র সচিব এ এস এম সালেহ আহমেদসহ বিভিন্ন মন্ত্রণালয়ের ঊর্ধ্বতন কর্মকর্তা, ব্যবসায়ী নেতৃবৃন্দ, সর্বসাধারণ ও পরিবারের সদস্যগণ অংশ নেন। জানাজা শেষে মরহুমের রুহের মাগফেরাত কামনা করে দোয়া করা হয়।

বাণিজ্যমন্ত্রী খন্দকার আব্দুল মুক্তাদির বাণিজ্য সচিবের সাথে স্বল্পসময়ের কাজের স্মৃতিচারণ করে বলেন, ‘দুইমাসের মতো হলো বাণিজ্য সচিবের সাথে কাজ করার সুযোগ হয়েছে। দাপ্তরিক কাজে তিনি দক্ষ ও সৎ কর্মকর্তা ছিলেন। তাঁর কাজের মধ্যে আমি নিষ্ঠা ও দেশপ্রেম দেখেছি।’ তিনি বলেন, পৃথিবীতে আমাদের অবস্থান অল্প সময়ের। কে কখন কার জানাজা পড়বে কেউ জানে না। পরকালের জন্য যেন কিছু সঞ্চয় নিয়ে যেতে পারি আমাদের সে কাজে মনযোগী হওয়া উচিত।

উল্লেখ্য, বাণিজ্য সচিব মাহবুবুর রহমান আজ সকাল ৬টা ২৫ মিনিটে রাজধানীর একটি হাসপাতালে চিকিৎসাধীন অবস্থায় মৃত্যুবরণ করেন।

পারিবারিক সূত্রে জানা গেছে গাজীপুর জেলার গাছা এলাকায় তাঁকে দাফন করা হবে।

#
কামাল/পবন/রফিকুল/কনক/সেলিম/২০২৬/১৭০০ ঘণ্টা 




তথ্যবিবরণী                                                                                          		     নম্বর: ৩৩৮৬

দেশের কৃষিকে স্বয়ংসম্পূর্ণ করতে কাজ করছে সরকার
                                                    -- কৃষিমন্ত্রী
কুমিল্লা, ৪ বৈশাখ (১৭ এপ্রিল):

কৃষি এবং মৎস্য ও প্রাণিসম্পদ মন্ত্রী মোহাম্মদ আমিন উর রশিদ বলেছেন, দেশের কৃষিকে স্বয়ংসম্পূর্ণ করতে কাজ করছে সরকার। দেশের ৭০ শতাংশ জনগণ প্রত্যক্ষ ও পরোক্ষভাবে কৃষির ওপর নির্ভরশীল। দেশের কৃষি শক্তিশালী হলে অর্থনীতি শক্তিশালী হবে।

মন্ত্রী আজ কুমিল্লা আদর্শ সদর উপজেলার বিবির বাজার হাই স্কুল এন্ড কলেজ মাঠে কৃষক কার্ড বিতরণ উপলক্ষ্যে আয়োজিত অনুষ্ঠানে প্রধান অতিথি হিসেবে বক্তব্য প্রদানকালে এসব কথা বলেন।

মন্ত্রী বলেন, প্রধানমন্ত্রী তারেক রহমান নির্বাচনের আগে দেশ পুনরুদ্ধারে যে ৩১ দফা রূপরেখা দিয়েছিলেন সেখানে কৃষিখাতের উন্নয়নকে গুরুত্ব দেওয়া হয়েছিলো। নির্বাচনি ইশতেহারে কৃষকের জন্য স্বতন্ত্র কৃষক কার্ড প্রদানের অঙ্গীকার করা হয়েছিলো। সরকার গঠনের পরপরই প্রধানমন্ত্রীর নির্দেশনায় কৃষক কার্ড চালুর প্রাক-পাইলটিং শুরু হয়। আজ কুমিল্লার অরণ্যপুর ব্লকে কৃষক কার্ড বিতরণের মাধ্যমে দেশের ১০টি জেলার ১১টি উপজেলার ১১টি কৃষি ব্লকের ২২ হাজার ৬৫ জন কৃষককে কৃষক কার্ড বিতরণ করা হলো। পর্যায়ক্রমে দেশের সকল কৃষককে কৃষি কার্ড দেওয়া হবে।

মন্ত্রী বলেন, কৃষক কার্ড চালুর মাধ্যমে দেশ থেকে মধ্যস্বত্বভোগীর দৌরাত্ম্য শেষ হবে। কৃষক প্রতিটি পণ্যের ন্যায্যমূল্য পাবেন। ক্ষুদ্র, প্রান্তিক ও ভূমিহীন কৃষক ২ হাজার ৫০০ টাকার প্রণোদনা পাবেন, যা দিয়ে সার, বীজ, বালাইনাশক ও সকল ধরণের কৃষি সেবা ক্রয় করতে পারবেন। কৃষির আধুনিকায়নে সরকার কৃষকদের ৫০-৭০ শতাংশ ভরতুকিমূল্যে যে যন্ত্রপাতি সরবরাহ করে, কৃষক কার্ডের মাধ্যমে কৃষকগণ সে সুবিধাও পাবে। কৃষি ঋণ ও কৃষি বিমার সুবিধাও এ কার্ডের মাধ্যমে পাওয়া যাবে বলে তিনি জানান।

মন্ত্রী বলেন, দেশের কৃষিতে ব্যাপক আকারে সোলারের মাধ্যমে সেচ পাম্প চালুর পরিকল্পনা আছে। কৃষক কার্ডধারী কৃষকরা সমবায়ের মাধ্যমে এ সুবিধা পাবেন। কৃষক কার্ডের মাধ্যমে সরকারের সমন্বিত কৃষকবান্ধব কর্মসূচির মাধ্যমে দেশের কৃষি স্বয়ংসম্পূর্ণ হবে।

এর আগে মন্ত্রী কৃষকদের হাতে কৃষক কার্ড ও ফলের চারা তুলে দেন।

অনুষ্ঠান শেষে মন্ত্রী অনুষ্ঠানস্থলের পাশে স্থাপিত কৃষি মেলার উদ্বোধন করেন ও কৃষি মন্ত্রণালয়ের আওতাধীন বিভিন্ন দপ্তর-সংস্থার স্টল ঘুরে দেখেন।

জেলা প্রশাসক কুমিল্লা মুঃ রেজা হাসানের সভাপতিত্বে অনুষ্ঠানে উপ‌স্থিত ছিলেন হাজি জ‌সিম উদ্দিন এম‌পি, আতিকুল আলম শাওন এম‌পি, কুমিল্লা সি‌টি কর্পোরেশনের প্রশাসক ইউসুফ মোল্লা টিপু, জেলা পরিষদের প্রশাসক মোস্তাক মিয়া, কৃ‌ষি স‌চিব ড. র‌ফিকু‌ল ই মোহামেদ, মৎস্য ও প্রাণিসম্পদ মন্ত্রণালয়ের সচিব মোঃ দেলোয়ার হোসেন।
#

জাকির/পবন/রফিকুল/কনক/সেলিম/২০২৬/১৬৫০ ঘণ্টা 


তথ্যবিবরণী                                                                                                  নম্বর: ৩৩৮৫

দারিদ্র্য দূর করে জনগণের ভাগ্য পরিবর্তনে কাজ করতে চাই
                       -স্থানীয় সরকার মন্ত্রী

ঢাকা, ৪ বৈশাখ (১৭ এপ্রিল):
দারিদ্র্য দূর করে দেশের মানুষের জীবনমান উন্নয়ন এবং তাদের ভাগ্য পরিবর্তনে সম্মিলিতভাবে কাজ করার প্রত্যয় ব্যক্ত করেছেন স্থানীয় সরকার, পল্লী উন্নয়ন ও সমবায় মন্ত্রী মির্জা ফখরুল ইসলাম আলমগীর।
আজ রাজধানীর মাদানী এভিনিউয়ের Pepper Tree BD Event Venue-তে আয়োজিত জুনিয়র চেম্বার ইন্টারন্যাশনাল (জেসিআই) কার্নিভাল-২০২৬ অনুষ্ঠানে প্রধান অতিথির বক্তৃতায় তিনি এ আশাবাদ ব্যক্ত করেন। 
মন্ত্রী বলেন, তরুণদের মধ্যে নেতৃত্বের বিকাশ ও সমাজসেবামূলক কর্মকাণ্ডে জেসিআই বাংলাদেশের ভূমিকা অত্যন্ত প্রশংসনীয়। তিনি সংগঠনটির কার্যক্রম আরও বিস্তৃত করে দেশের উন্নয়নে অবদান রাখার আহ্বান জানান।
তিনি আরো উল্লেখ করেন, স্বাধীনতার পর গত ৫৬ বছরে বাংলাদেশ উল্লেখযোগ্য অগ্রগতি অর্জন করেছে। খাদ্য নিরাপত্তা নিশ্চিতকরণ এবং কৃষি খাতে উন্নয়ন এ সাফল্যের গুরুত্বপূর্ণ দিক।
তরুণদের উদ্দেশ্যে মন্ত্রী বলেন, নতুন স্বপ্ন ও উদ্যম নিয়ে দেশ গঠনে এগিয়ে আসতে হবে। দেশের টেকসই উন্নয়ন ও দারিদ্র্য বিমোচনে তরুণ সমাজের সক্রিয় অংশগ্রহণ অপরিহার্য।
উল্লেখ্য, ‘জেসিআই বাংলাদেশ’ তরুণদের একটি অলাভজনক বৈশ্বিক প্ল্যাটফর্ম, যা নেতৃত্ব উন্নয়ন, সামাজিক দায়বদ্ধতা এবং ইতিবাচক পরিবর্তন আনতে কাজ করে।
#
চয়ন/খাদীজা/মারুফা/আতিক/আলী/কামাল/২০২৬/১৫৩০ ঘণ্টা 

বাণিজ্য সচিবের মৃত্যুতে পার্বত্য চট্টগ্রাম বিষয়ক মন্ত্রী, প্রতিমন্ত্রীর শোক 

ঢাকা, ৪ বৈশাখ (১৭ এপ্রিল):
বাণিজ্য মন্ত্রণালয়ের সচিব মাহবুবুর রহমানের মৃত্যুতে পার্বত্য চট্টগ্রাম বিষয়ক মন্ত্রী দীপেন দেওয়ান, প্রতিমন্ত্রী মীর মোহাম্মদ হেলাল উদ্দীন ও সচিব মোহাম্মদ মিজানুর রহমান গভীর শোক ও দুঃখ প্রকাশ করেছেন।
তাঁরা আজ পৃথক পৃথক শোকবার্তায় জানান, মাহবুবুর রহমান ছিলেন একজন দক্ষ, সৎ ও নিবেদিতপ্রাণ কর্মকর্তা। তাঁর অকাল প্রয়াণে দেশ একজন অভিজ্ঞ ও কর্মঠ সরকারি কর্মকর্তাকে হারালো, যা জাতির জন্য অপূরণীয় ক্ষতি। 
তাঁরা মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জানান।
#
রেজুয়ান/খাদীজা/মারুফা/আতিক/আলী/কামাল/২০২৬/১৪১০ ঘণ্টা 

রূপপুর পারমাণবিক বিদ্যুৎকেন্দ্রের প্রথম ইউনিটের কমিশনিং লাইসেন্স অর্জন

ঢাকা, ৪ বৈশাখ (১৭ এপ্রিল):
রূপপুর পারমাণবিক বিদ্যুৎকেন্দ্রের প্রথম ইউনিটে জ্বালানি লোডিং কার্যক্রম পরিচালনার জন্য কমিশনিং লাইসেন্স প্রদান করেছে বাংলাদেশ পরমাণু শক্তি নিয়ন্ত্রণ কর্তৃপক্ষ (বায়েরা)। জাতীয় ও আন্তর্জাতিক নিয়ন্ত্রণকারী সংস্থাসমূহের পর্যবেক্ষণ ও পর্যালোচনার ভিত্তিতে এ লাইসেন্স প্রদান করা হয়েছে। 
গতকাল বাংলাদেশ পরমাণু শক্তি নিয়ন্ত্রণ কর্তৃপক্ষের চেয়ারম্যান মাহমুদুল হাসান আনুষ্ঠানিকভাবে রূপপুর পারমাণবিক বিদ্যুৎকেন্দ্রের প্রথম ইউনিটের কমিশনিং লাইসেন্স এবং সংশ্লিষ্ট পার্সোনেল অথরাইজেশন বাংলাদেশ পরমাণু শক্তি কমিশনের চেয়ারম্যান ড. এম মঈনুল ইসলামের নিকট হস্তান্তর করেন।
রূপপুর পারমাণবিক বিদ্যুৎকেন্দ্র বাংলাদেশের বিদ্যুৎ খাতে একটি যুগান্তকারী সংযোজন হিসেবে বিবেচিত হচ্ছে। কেন্দ্রটির প্রথম ইউনিটে জ্বালানি লোডিং কার্যক্রম শুরু হওয়ার মাধ্যমে দেশের পারমাণবিক বিদ্যুৎ উৎপাদনের পথে আরেকটি গুরুত্বপূর্ণ মাইলফলক অর্জিত হতে যাচ্ছে। রূপপুর পারমাণবিক বিদ্যুৎকেন্দ্রের প্রথম ইউনিটে জ্বালানি (ফুয়েল) লোডিং কার্যক্রমের আনুষ্ঠানিক উদ্বোধন এপ্রিল মাসের শেষ সপ্তাহে অনুষ্ঠিত হতে পারে বলে জানানো হয়েছে। পরিকল্পনা অনুযায়ী ফুয়েল লোডিং কার্যক্রম শুরুর প্রায় তিন মাসের মধ্যেই কেন্দ্রটির প্রথম ইউনিট থেকে উৎপাদিত পারমাণবিক বিদ্যুৎ জাতীয় গ্রিডে যুক্ত হবে। 
পরবর্তীতে ধাপে ধাপে বিভিন্ন পরীক্ষণ ও সক্ষমতা বৃদ্ধির কার্যক্রম সম্পন্ন করে আগামী ডিসেম্বরের মধ্যে প্রথম ইউনিটের পূর্ণ সক্ষমতায় জাতীয় গ্রিডে বিদ্যুৎ সঞ্চালন শুরু করার লক্ষ্যমাত্রা নির্ধারণ করা হয়েছে। রূপপুর পারমাণবিক বিদ্যুৎকেন্দ্রের এ অগ্রগতি দেশের জ্বালানি নিরাপত্তা নিশ্চিতকরণ এবং টেকসই বিদ্যুৎ উৎপাদনের ক্ষেত্রে গুরুত্বপূর্ণ ভূমিকা রাখবে।
এসময় রূপপুর পারমাণবিক বিদ্যুৎকেন্দ্র নির্মাণ প্রকল্প এবং নিউক্লিয়ার পাওয়ার প্ল্যান্ট কোম্পানি বাংলাদেশ লিমিটেড (NPCBL)-এর ঊর্ধ্বতন কর্মকর্তাগণ উপস্থিত ছিলেন।
#
তানভীর/খাদীজা/মারুফা/আতিক/আলী/কামাল/২০২৬/১০০০ ঘণ্টা 

তথ্যবিবরণী                                                                                      		    নম্বর: ৩৩৭৯ 

বাণিজ্য সচিবের মৃত্যুতে বাণিজ্যমন্ত্রীর শোক প্রকাশ

ঢাকা, ৪ বৈশাখ (১৭ এপ্রিল):
বাণিজ্য মন্ত্রণালয়ের সচিব মাহবুবুর রহমানের মৃত্যুতে গভীর শোক ও দুঃখ প্রকাশ করেছেন বাণিজ্যমন্ত্রী খন্দকার আব্দুল মুক্তাদির। 
আজ এক শোকবার্তায় মন্ত্রী বলেন, মাহবুবুর রহমান ছিলেন একজন সৎ, দক্ষ ও নিষ্ঠাবান কর্মকর্তা। তাঁর পেশাদারিত্ব, দায়িত্ববোধ ও সততা বাণিজ্য মন্ত্রণালয়ের কার্যক্রমে গুরুত্বপূর্ণ অবদান রেখেছে। তাঁর অকাল মৃত্যুতে দেশ একজন অভিজ্ঞ প্রশাসককে হারালো।
মন্ত্রী মরহুমের রুহের মাগফেরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান।

উল্লেখ্য, আজ (শুক্রবার) ভোর ৬টা ২৫ মিনিটে রাজধানীর স্কয়ার হাসপাতালে চিকিৎসাধীন অবস্থায় মাহবুবুর রহমান ইন্তেকাল করেন (ইন্না-লিল্লাহি ওয়া ইন্না ইলাহি রাজিউন)। মৃত্যুকালে তাঁর বয়স হয়েছিল ৫৮ বছর। 
রক্তের প্লাটিলেট কমে যাওয়ায় গত ১৩ এপ্রিল তিনি হাসপাতালে ভর্তি হন এবং পরবর্তীতে তাঁর শরীরে ম্যালেরিয়া শনাক্ত হয়। চিকিৎসাধীন অবস্থায় তিনি শেষ নিঃশ্বাস ত্যাগ করেন। মৃত্যুকালে তিনি স্ত্রী, তিন কন্যা ও অসংখ্য গুণগ্রাহী রেখে গেছেন।
অত্যন্ত বর্ণাঢ্য এক প্রশাসনিক ক্যারিয়ার ছিল মাহবুবুর রহমানের। তিনি ১৯৯৪ সালের এপ্রিল মাসে বাংলাদেশ সিভিল সার্ভিস (কাস্টমস ও এক্সাইজ) ক্যাডারের ১৩তম ব্যাচের কর্মকর্তা হিসেবে সরকারি চাকরিতে যোগদান করেন। ক্যারিয়ারের শুরুতে তিনি অর্থ মন্ত্রণালয়ের অভ্যন্তরীণ সম্পদ বিভাগের অধীনে জাতীয় রাজস্ব বোর্ডে সহকারী কমিশনার হিসেবে দায়িত্ব পালন শুরু করেন। এরপর তিনি প্রায় দেড় দশক কাস্টমস ও ভ্যাট বিভাগের বিভিন্ন গুরুত্বপূর্ণ পদে আসীন ছিলেন।
২০১০ সালের ডিসেম্বর পর্যন্ত তিনি দেশের বিভিন্ন কাস্টম হাউস, কাস্টম এক্সাইজ ও ভ্যাট কমিশনারেট এবং জাতীয় রাজস্ব বোর্ডে অত্যন্ত দক্ষতার সাথে ডেপুটি কমিশনার, যুগ্ম কমিশনার এবং অতিরিক্ত কমিশনার হিসেবে গুরুত্বপূর্ণ দায়িত্ব পালন করেছেন। পরবর্তী সময়ে তিনি সচিব পদমর্যাদায় উন্নীত হন এবং সর্বশেষ বাণিজ্য মন্ত্রণালয়ের সচিব হিসেবে দেশের অর্থনীতি ও বাণিজ্য প্রসারে নিবেদিত ছিলেন। 

তথ্যবিবরণী                                                                                                 		     নম্বর: ৩৩৮০
পার্বত্য চট্টগ্রাম বিষয়ক মন্ত্রী দীপেন দেওয়ান-এর জীবনবৃত্তান্ত
ঢাকা, ৪ বৈশাখ (১৭ এপ্রিল):
	দীপেন দেওয়ান ১৯৬৩ সালের ০৮ জুন রাঙামাটি পার্বত্য জেলা সদরের এক ঐতিহ্যবাহী রাজনৈতিক পরিবারে জন্মগ্রহণ করেন। তাঁর মাতা স্বর্গীয় প্রয়াত মহিনী দেওয়ান ছিলেন একজন আদর্শ গৃহিনী। তাঁর পিতা প্রয়াত সুবিমল দেওয়ান ছিলেন শহীদ রাষ্ট্রপতি জিয়াউর রহমানের মন্ত্রী পদমর্যাদায় পার্বত্য চট্টগ্রাম বিষয়ক উপদেষ্টা এবং রাঙামাটি জেলা বিএনপির প্রতিষ্ঠাতা সাধারণ সম্পাদক ও সাবেক সভাপতি। দীপেন দেওয়ান একজন বিশিষ্ট রাজনীতিবিদ হিসেবে গুরুত্বপূর্ণ অবদান রেখে জাতীয় পরিমণ্ডলে নিজেকে প্রতিষ্ঠিত করেছেন। ছাত্রজীবন থেকেই সংগঠক হিসেবে তাঁর দক্ষতা প্রকাশ পায়, যা পরবর্তীকালে রাজনীতিতে তাঁর সাফল্যের ভিত্তি রচনা করে।
	তিনি একজন প্রবীণ রাজনীতিবিদ এবং বাংলাদেশ জাতীয়তাবাদী দল (বিএনপি)-এর জ্যেষ্ঠ নেতা। তিনি ত্রয়োদশ জাতীয় সংসদ নির্বাচনে ২৯৯ নং রাঙ্গামাটি পার্বত্য জেলা আসন থেকে অংশগ্রহণ করেন এবং বিপুল ভোটে জয়লাভ করে সংসদ সদস্য নির্বাচিত হন। বর্তমানে দীপেন দেওয়ান পার্বত্য চট্টগ্রাম বিষয়ক মন্ত্রণালয়ের মন্ত্রী হিসেবে দায়িত্ব পালন করছেন। তাঁর রাজনৈতিক জীবনের সূচনা হয় রাঙামাটি সরকারি কলেজ ছাত্রদলের প্রতিষ্ঠাতা সংগঠক হিসেবে। রাজনৈতিক জীবনে তিনি রাঙামাটি জেলা বিএনপির আহবায়ক এবং পরবর্তীতে দীর্ঘ সময় সভাপতি হিসেবে অত্যন্ত সফলতার সাথে দায়িত্ব পালন করেছেন। বর্তমানে তিনি বিএনপির জাতীয় নির্বাহী কমিটির ধর্ম বিষয়ক সহ-সম্পাদক হিসেবে দায়িত্ব পালন করছেন। বর্ণাঢ্য রাজনৈতিক জীবনের অধিকারী এই ব্যক্তিত্ব পাহাড়ের মানুষের অধিকার রক্ষা ও উন্নয়নে দীর্ঘকাল ধরে কাজ করে আসছেন।
	তিনি ২০০৫ সালে দলের ক্রান্তিলগ্নে দেশনেত্রী বেগম খালেদা জিয়ার আহ্বানে সাড়া দিয়ে সিনিয়র যুগ্ম জেলা জজ হিসেবে কর্মরত থাকাকালীন অবস্থায় স্বেচ্ছায় সরকারি চাকরি থেকে ইস্তফা দিয়ে পূর্ণকালীন রাজনীতিতে প্রত্যাবর্তন করেন। ২০০৭ সালের রাজনৈতিক সংকটের সময় দলের শীর্ষ নেতৃত্ব যখন কারারুদ্ধ এবং দিশেহারা, সেইসময় তিনি রাঙামাটিতে বিএনপির হাল ধরেন এবং তাঁর মেয়াদে ২০১২ সালে রাঙামাটি পৌরসভায় ৩০ বছরের রেকর্ড ভেঙে বিএনপি সমর্থিত প্রার্থী মেয়র নির্বাচিত হন। 
	শিক্ষাজীবনে দীপেন দেওয়ান রাঙামাটি সরকারি কলেজ থেকে উচ্চ মাধ্যমিক সম্পন্ন করেন। তিনি ঢাকা বিশ্ববিদ্যালয়ের আইন বিভাগের ৮ম ব্যাচ থেকে সফলতার সাথে স্নাতক (এলএলবি) ডিগ্রী এবং পরবর্তীতে এলএলএম ডিগ্রী অর্জন করেন। পারিবারিক ঐতিহ্য ও মেধার স্বাক্ষর রেখে তিনি ৭ম বিসিএস (জুডিশিয়াল) ক্যাডারে উত্তীর্ণ হয়ে বিচার বিভাগে যোগদান করেন এবং দীর্ঘ ১৯ বছর অত্যন্ত নিষ্ঠার সাথে বিচারকের দায়িত্ব পালন করেন। 
দীপেন দেওয়ান বিভিন্ন সামাজিক ও শিক্ষামূলক প্রতিষ্ঠানের সাথে আজীবন যুক্ত রয়েছেন। আজীবন সদস্য হিসেবে তিনি ঢাকা বিশ্ববিদ্যালয় রেজিস্টার্ড গ্র্যাজুয়েট, বাংলাদেশ রেড ক্রিসেন্ট সোসাইটি (রাঙামাটি ইউনিট) ও এফপিএবি (FPAB), রাঙামাটির সাথে সংশ্লিষ্ট আছেন। এছাড়া, তিনি রাঙামাটি আইন কলেজের একজন প্রতিষ্ঠাতা সদস্য।
	পারিবারিক জীবনে তিনি মৈত্রী চাকমার সাথে সাথে বিবাহ বন্ধনে আবদ্ধ হন এবং তাঁর স্ত্রী মৈত্রী চাকমা ছিলেন রাঙ্গামাটি লেকার্স পাবলিক স্কুল এন্ড কলেজের শিক্ষক। এই দম্পতির অদিতি দেওয়ান এবং রাজেশ্বরী দেওয়ান নামে দুই কন্যাসন্তান রয়েছে।

Handout									            Number: 3381
Lifesketch of Chittagong Hill Tracts Affairs Minister Dipen Dewan
 Dhaka, 3 Boishakh (16 April):
Dipen Dewan was born on June 8, 1963 in a distinguished political family in Rangamati hill district. His mother, Mohini Dewan was in an ideal homemaker. His father, late Subimal Dewan, was an advisor on Chittagong Hill Tracts Affairs with the rank of Minister under martyred President Ziaur Rahman, as well as the founding General Secretary and former President of BNP in Rangamati district. As a distinguished politician, Dipen Dewan has made significant contributions and established himself on the national stage. From his student life, his organizational skills became evident, which later formed the foundation of his political success.
He is a senior politician and a prominent leader of the Bangladesh Nationalist Party (BNP). He contested in the 13th National Parliamentary Election from Rangamati hill district under constituency no 299 and was elected as a Member of Parliament with a large majority of votes. Now Dipen Dewan is serving as the Minister of the Chittagong Hill Tracts Affairs. His political career began as a founding organizer of the Rangamati Government College chhatradal. In his political journey, he served as the convener of Rangamati district BNP and later successfully held the position of President for a long time. At present, he is serving as the Assistant Secretary of the Religious Affairs of National Executive Committee of BNP. With a vibrant political career, he has long been working for the protection of rights and development of the people of the hill tracts.
In 2005, during the critical period for the party, he responded to the call of party leader Begum Khaleda Zia and voluntarily resigned from his government position as a Senior Joint District Judge to return to full-time politics. During the political crisis of 2007, when the party’s top leadership was imprisoned and directionless, he took charge of BNP in Rangamati. While his tenure, in 2012, a BNP-backed candidate was elected Mayor of Rangamati Municipality, breaking a 30-year record. In the 2018 election, he demonstrated a notable example of sacrifice by withdrawing his own nomination in obedience to party decisions and working in favor of the nominated candidate.
In his academic life, Dipen Dewan completed his higher secondary education at Rangamati Government College. He obtained his Bachelor of Laws (LL.B.) and later Master of Laws (LL.M.) degree successfully from the 8th batch of the Faculty of Law from the University of Dhaka. Upholding family tradition and academic merit, he passed the 7th BCS (Judicial) cadre examination and joined the Judiciary service, where he served with dedication as a judge for 19 years.
Dipen Dewan has been associated throughout his life with various social and educational institutions. As a lifetime member, he is connected with the Dhaka University registered graduates, Bangladesh Red Crescent Society of Rangamati and Family planning association of Bangladesh in Rangamati. He is also a founding member of Rangamati Law College.
In his personal life, he is married to Maitree Chakma, who was a teacher at Rangamati Lakers Public School and College. The couple has two daughters named Aditi Dewan and Rajeshwari Dewan. 
#

তথ্যবিবরণী                                                                                                          নম্বর: ৩৩৮৩ 
নকল বন্ধে পরীক্ষার রুটিন না দেওয়ার সিদ্ধান্ত গুজব
                                        -শিক্ষা মন্ত্রণালয়
ঢাকা, ৪ বৈশাখ ( ১৭ এপ্রিল):
আসন্ন মাধ্যমিক স্কুল সার্টিফিকেট (এসএসসি) পরীক্ষা-সংশ্লিষ্ট বিভিন্ন বিষয় নিয়ে সামাজিক যোগাযোগ মাধ্যমসহ অনলাইন পোর্টালসমূহে অসত্য ও ভিত্তিহীন অপতথ্য ছড়ানো হচ্ছে। এর মধ্যে ‘নকল বন্ধে পরীক্ষার রুটিন না দেওয়ার সিদ্ধান্ত, কোন বিষয়ে পরীক্ষা জানা যাবে পরীক্ষার হলে’-মর্মে একটি অসত্য ও ভিত্তিহীন সংবাদ সামাজিক যোগাযোগ মাধ্যমসহ অনলাইন পোর্টালসমূহে ছড়িয়ে পড়েছে। প্রকৃতপক্ষে এটি গুজব। 
শিক্ষা মন্ত্রণালয় থেকে এমন কোনো সিদ্ধান্ত নেওয়া হয়নি বলে জানিয়েছে মন্ত্রণালয়। 

